
Research. 2026, 11 vol., issue 9. 

ANNOTATSIYA 
Mazkur maqolada O‘zbekiston Respublikasi Jinoyat kodeksining 241-moddasida nazarda tutilgan 
jinoyat to‘g‘risida xabar bermaslik va uni yashirganlik uchun jinoiy javobgarlik masalalari tahlil 
qilinadi. Jinoyat tarkibining obyektiv va subyektiv belgilari, shaxsning jinoyat haqida aniq bilishi 
hamda mazkur qilmishlarni jinoyatda ishtirokchilikdan farqlash masalalari yoritiladi. Shuningdek, 
ushbu maqolada  amaldagi qonunchilikni takomillashtirish va mazkur qilmishlarni kvalifikatsiya 
qilish amaliyotini yanada takomillashtirish bo‘yicha takliflar ham ilgari suriladi. 
Kalit so‘zlar: jinoyat to‘g‘risida xabar bermaslik, jinoyatni yashirish, jinoiy javobgarlik, jinoyat 
tarkibi, kvalifikatsiya, jinoyatda ishtirokchilik. 

СОВЕРШЕНСТВОВАНИЕ МЕР УГОЛОВНОЙ ОТВЕТСТВЕННОСТИ ЗА 
НЕСООБЩЕНИЕ О ПРЕСТУПЛЕНИИ И ЕГО УКРЫВАТЕЛЬСТВО 

 
АННОТАЦИЯ 

В данной статье анализируются вопросы уголовной ответственности за несообщение о 
преступлении и его сокрытие, предусмотренные статьей 241 Уголовного кодекса Республики 
Узбекистан. Освещаются объективные и субъективные признаки состава преступления, 
точное знание лицом преступления, а также вопросы отличия данных деяний от соучастия в 
преступлении. Также в данной статье выдвигаются предложения по совершенствованию 
действующего законодательства и дальнейшему совершенствованию практики квалификации 
данных деяний. 

IMPROVING CRIMINAL LIABILITY MEASURES FOR FAILURE TO REPORT A 
CRIME AND ITS CONCEALMENT 

ANNOTAION 
This article analyzes the issues of criminal liability for failure to report a crime and its concealment, 
as provided for in Article 241 of the Criminal Code of the Republic of Uzbekistan. The objective and 
subjective features of the elements of a crime, the person's clear knowledge of the crime, and the 
issues of distinguishing these acts from complicity in the crime are highlighted. This article also puts 
forward proposals for improving current legislation and further improving the practice of qualifying 
these acts. 

Jinoyatchilikka qarshi kurashish, jinoyatlarni o‘z vaqtida aniqlash va ularning oldini olish 
davlatning huquqni muhofaza qiluvchi organlari faoliyatining asosiy yo‘nalishlaridan biridir. Mazkur 
vazifalarni samarali amalga oshirish faqat jinoyat sodir etgan shaxslarni javobgarlikka tortish bilan 
cheklanib qolmay, jinoyat sodir etilganligi yoki unga tayyorgarlik ko‘rilayotganligi haqida 
ma’lumotga ega bo‘lgan shaxslarning xatti-harakatlariga ham huquqiy baho berishni talab etadi. 

Jinoyat sodir etilganligi to‘g‘risida tegishli davlat organlariga xabar bermaslik yoki sodir 
etilgan og‘ir yoxud o‘ta og‘ir jinoyatni oldindan va’da bermagan holda yashirish jamiyatda 
qonuniylik va huquq-tartibotni ta’minlashga salbiy ta’sir ko‘rsatishi mumkin. Bunday holatlar, 
avvalo, jinoyatning o‘z vaqtida aniqlanishi va unga huquqiy baho berilishi jarayonini 
murakkablashtiradi. Jinoyat to‘g‘risidagi ma’lumotlarning tegishli davlat organlariga o‘z vaqtida 
yetkazilmasligi natijasida jinoyat sodir etgan shaxsning javobgarlikdan qochib qolish ehtimoli ortishi, 
jinoyatning izlari va dalillarining yo‘qolishi yoki o‘zgarib ketishi mumkin. 

Shuningdek, jinoyat sodir etilganligi haqida xabar bermaslik vakolatli organlarning jinoyatni 
tezkor va samarali aniqlash imkoniyatlarini cheklaydi. Jinoyat sodir bo‘lganidan keyingi dastlabki 
vaqt oralig‘i jinoyat izlarini aniqlash, saqlab qolish, dalillarni to‘plash va hodisaning haqiqiy 
holatlarini aniqlash nuqtayi nazaridan muhim ahamiyatga ega. Agar tegishli ma’lumotlar o‘z vaqtida 
taqdim etilmasa, jinoyat joyidagi izlar yo‘qolishi, muhim dalillar yashirilishi yoki yo‘q qilinishi, 
shuningdek, jinoyatga aloqador shaxslarning aniqlanishi qiyinlashishi mumkin. 

Sodir etilgan og‘ir yoki o‘ta og‘ir jinoyatni oldindan va’da bermagan holda yashirish ham 
jinoyatni fosh etish va uning barcha holatlarini aniqlash jarayoniga to‘sqinlik qiluvchi omillardan biri 
hisoblanadi. Bunday yashirish jinoyat sodir etgan shaxsga o‘z harakatlarining oqibatlaridan qochish, 
dalillarni yo‘q qilish yoki yashirish, shuningdek, tergov va boshqa vakolatli organlarning faoliyatiga 
xalaqit berish imkonini yaratishi mumkin. Natijada jinoyatning barcha holatlarini to‘liq, xolisona va 
har tomonlama aniqlash jarayoni murakkablashadi. Bundan tashqari, jinoyat haqida xabar bermaslik 
yoki uni yashirish jabrlanuvchining huquq va qonuniy manfaatlarini ta’minlashga ham salbiy ta’sir 
ko‘rsatadi. Chunki jinoyat o‘z vaqtida aniqlanmasa, jabrlanuvchiga yetkazilgan zarar va uning 
buzilgan huquqlarini tiklash jarayoni kechikishi mumkin. Jabrlanuvchining xavfsizligini ta’minlash, 
unga yetkazilgan moddiy yoki ma’naviy zararni aniqlash hamda qonunda belgilangan huquqlaridan 
foydalanish imkoniyatlarini ta’minlash uchun jinoyat to‘g‘risidagi ma’lumotlarning vakolatli 
organlarga o‘z vaqtida yetib borishi muhimdir. 

mailto:reymbaev.abdulla@gmail.com

Shu sababli jinoyat sodir etilganligi to‘g‘risidagi ma’lumotlarni tegishli davlat organlariga o‘z 
vaqtida yetkazish jinoyatlarni aniqlash va ularning oldini olish, jinoyat izlarini saqlab qolish, 
dalillarni to‘plash, jinoyat sodir etgan shaxslarni aniqlash hamda ularni qonunda belgilangan tartibda 
javobgarlikka tortish uchun muhim ahamiyatga ega.  

O‘zbekiston Respublikasi Jinoyat kodeksining 31-moddasida jinoyatga daxldorlik instituti 
mustahkamlangan bo‘lib, unda jinoyatga tayyorgarlik ko‘rilayotganligi, jinoyat sodir etilayotganligi 
yoki sodir etilganligi haqida aniq bila turib, oldindan va’da bermagan holda hokimiyat organlariga 
xabar qilmaslik faqat Jinoyat kodeksining 241-moddasi nazarda tutilgan hollardagina javobgarlikka 
sabab bo‘lishi belgilangan. Shuningdek, jinoyatchini, jinoyat sodir etish quroli va vositalarini, jinoyat 
izlarini yoki jinoiy yo‘l bilan qo‘lga kiritilgan narsalarni oldindan va’da bermagan holda yashirish 
ham faqat 241-modda doirasida jinoiy javobgarlikka sabab bo‘ladi[1].  

Shu nuqtayi nazardan, jinoyat to‘g‘risida xabar bermaslik va uni yashirishni mustaqil jinoyat 
sifatida belgilashdan asosiy maqsad faqat jinoyat sodir etgan shaxsning xatti-harakatlariga huquqiy 
baho berish bilangina cheklanib qolmaydi. Bunda jinoyat sodir etilganidan so‘ng uning fosh 
etilishiga, jinoyat izlari va dalillarining aniqlanishiga hamda jinoyat sodir etgan shaxsning 
javobgarlikka tortilishiga turli yo‘llar bilan to‘sqinlik qiluvchi boshqa shaxslarning ijtimoiy xavfli 
xatti-harakatlarini ham huquqiy jihatdan baholash nazarda tutiladi. 

Zamonaviy yurisprudentsiyada huquqshunos olimlar tomonidan jinoyatga daxldorlik 
tushunchasi turlicha talqin qilinishiga qaramasdan, mohiyatan bir xil taʼriflanadi. Jumladan, 
M.Usmonaliev “daxldorlik – boshqa shaxslar tomonidan sodir etiladigan yoki sodir etilgan jinoyatda 
umuman ishtirok etmagan, ammo ularning jinoyatga tayyorgarlik koʼrayotganligi, jinoyat sodir 
etganligi haqida aniq bila turib, oldindan vaʼda bermagan holda hokimiyat organlariga xabar 
qilmaslik, shuningdek jinoyatchini, jinoyat qurolini, jinoyat izlarini yoki jinoiy yoʼl bilan qoʼlga 
kiritilgan narsalarni oldindan vaʼda bermagan holda yashirishdan iboratdir”, deb taʼkidlaydi[2]. 
M.H.Rustamboev ham bu borada fikr yuritib, “daxldorlik – jinoyatga u bilan sababiy bogʼlanishda 
boʼlmagan, jinoiy jazoga sazovor daxldorlik”, deb taʼriflaydi[3]. А.S.Yakubovning fikricha esa, 
“jinoyatga daxldorlik deganda, boshqa shaxslar tomonidan sodir etilayotgan jinoyatda 
qatnashmasdan turib, ularga aloqadorlik tushuniladi”. Bundan tashqari, xorijiy yuiridik adabiyotlarda 
“jinoyatga daxldorlik – jinoyatga bevosita aloqador boʼlmagan shaxsning faoliyati boʼlib, u jinoiy 
faoliyat bilan bogʼliq munosabat” , deb taʼriflanadi[4]. V.G.Trifonovning yozishicha, L.E.Vladimirov 
jinoyatga daxldorlikni mustaqil institut sifatida ajratuvchi belgilarning roʼyxatini taklif qilgan. Bular: 
1) jinoyatga daxldorlik faqat jinoyatni hosil qiluvchi qilmish uchun mavjud boʼlishi mumkin; 2) u 
oldindan vaʼda qilinishi mumkin emas, aks holda u jinoyatda ishtirokchilikka aylanadi; 3) u xizmat 
koʼrsatilishi bilan tamom boʼlgan deb hisoblanadi. Jinoyatga qulay imkoniyat yaratishga suiqasd 
qilish mavjud boʼlishi mumkin; 

4) jinoyatga daxldorlik qasddan sodir etilgan bo‘lishi kerak; 5) u jinoiy faoliyatning istalgan 
bosqichida amalga oshirilishi mumkin; 6) mustaqil jinoyat sifatida o‘zida ishtirokchilikka yo‘l 
qo‘yadi; 7) u o‘zi ko‘rsatilayotgan jinoyatda ishtirokchilik bilan mos kelishi mumkin emas, aks holda 
u oddiy ishtirokchilikka aylanadi: bir vaqtning o‘zida jinoyatga qulay imkoniyat yaratuvchi va shu 
jinoyatning o‘zida ishtirokchi bo‘lish mumkin emas [5]. 

Jinoyat sodir etgan shaxs tomonidan amalga oshirilgan qilmishning o‘zi jamiyat uchun 
muayyan xavf tug‘dirishi bilan bir qatorda, ushbu jinoyatni yashirish yoki u haqda tegishli davlat 
organlariga xabar bermaslik orqali uning aniqlanishiga to‘sqinlik qiluvchi harakatlar ham huquq-
tartibotga salbiy ta’sir ko‘rsatishi mumkin. Shu sababli bunday xatti-harakatlarni alohida huquqiy 
baholash zarurati yuzaga keladi. Chunki jinoyatni sodir etgan shaxs bilan birga yoki undan keyin 
harakat qilgan boshqa shaxslarning xatti-harakatlari natijasida jinoyatning haqiqiy holatlarini 
aniqlash, dalillarni to‘plash va jinoyat sodir etgan shaxsni aniqlash jarayoni qiyinlashishi mumkin. 

Jinoyat to‘g‘risida xabar bermaslik yoki uni yashirish bilan bog‘liq harakatlarni mustaqil 
jinoyat sifatida belgilash, avvalo, jinoyat sodir etilganidan keyingi bosqichda yuzaga keladigan 
ijtimoiy xavfli xatti-harakatlarning oldini olishga xizmat qiladi. Bunday huquqiy norma orqali 
shaxslarning jinoyat sodir etgan shaxsni yashirish, jinoyat izlari yoki dalillarini berkitish, mavjud 
ma’lumotlarni vakolatli organlardan yashirish kabi harakatlariga qonuniy baho berish imkoniyati 

yaratiladi. Bu esa jinoyat sodir etgan shaxsning javobgarlikdan qochishiga ko‘maklashuvchi 
harakatlarning ham huquqiy nazorat ostida bo‘lishini ta’minlaydi. 

Mavzuning dolzarbligi shundaki, amaldagi norma mazmunan muayyan qilmishlar doirasini 
belgilagan bo‘lsa-da, “aniq bila turib”, “xabar bermaslik”, “oldindan va’da bermasdan yashirish” kabi 
tushunchalarning amaliyotda talqin qilinishi bilan bog‘liq masalalar mavjud. Shu sababli ushbu 
normani nazariy va amaliy jihatdan chuqur tadqiq etish hamda uni takomillashtirish yo‘llarini ishlab 
chiqish muhim ilmiy vazifa hisoblanadi. 

Jinoyat to‘g‘risida xabar bermaslik va uni yashirish jinoyatga daxldorlikning shakllari sifatida 
namoyon bo‘ladi. Mazkur institut jinoyatda ishtirokchilik institutidan o‘zining huquqiy tabiati bilan 
farq qiladi. 

Jinoyatda ishtirokchilikda shaxs jinoyatni sodir etishdan oldin yoki uni sodir etish jarayonida 
jinoyatning amalga oshirilishiga qasddan ko‘maklashadi. Jinoyatga daxldorlikda esa shaxsning 
harakati, odatda, asosiy jinoyat sodir etilganidan keyingi yoki uni sodir etish jarayonidagi muayyan 
xatti-harakatlarda namoyon bo‘ladi va u asosiy jinoyatning ishtirokchisi sifatida qaralmaydi. 

Mazkur farq amaliy ahamiyatga ega. Chunki jinoyat sodir etilishidan oldin yordam berishni 
va’da qilgan shaxs ayrim hollarda yordamchi sifatida jinoyatda ishtirokchilik uchun javobgar bo‘lishi 
mumkin. Aksincha, jinoyat sodir etilgandan so‘ng oldindan va’da bermagan holda jinoyatchini yoki 
jinoyat izlarini yashirgan shaxsning harakati JK 241-moddasi doirasida baholanadi[1]. 

Shunday qilib, oldindan va’da berish mezoni jinoyatda ishtirokchilik va jinoyatga daxldorlikni 
ajratib turuvchi muhim huquqiy mezonlardan biridir[6, 441]. 

JK 241-moddasining birinchi qismiga ko‘ra, tayyorgarlik ko‘rilayotgan yoki sodir etilgan 
og‘ir yoxud o‘ta og‘ir jinoyat haqida aniq bilgani holda xabar bermaslik jinoiy javobgarlikka sabab 
bo‘ladi. Amaldagi sanksiya jarima, majburiy jamoat ishlari, axloq tuzatish ishlari, ozodlikni cheklash 
yoki ozodlikdan mahrum qilish kabi jazolarni nazarda tutadi.  

Mazkur jinoyat tarkibining muhim belgilaridan biri shaxsning jinoyat haqida aniq bilishidir. 
Bu yerda oddiy gumon, taxmin yoki shubhaning o‘zi jinoiy javobgarlik uchun yetarli 

bo‘lmasligi kerak. Shaxsda jinoyatning tayyorlanayotganligi yoki sodir etilganligi haqida obyektiv 
va ishonchli ma’lumot mavjud bo‘lishi lozim. 

Masalan, shaxs boshqa bir fuqaroning jinoyat sodir etishga tayyorgarlik ko‘rayotganligi 
haqida faqat uchinchi shaxsdan tasdiqlanmagan ma’lumot eshitgan bo‘lsa, bunday vaziyatda uning 
jinoyat haqida “aniq bilgani”ni isbotlash alohida ahamiyat kasb etadi[7]. 

Shu sababli, bizning fikrimizcha, huquqni qo‘llash amaliyotida “aniq bilish” va “taxmin 
qilish” o‘rtasidagi chegarani belgilash masalasiga alohida e’tibor qaratilishi lozim. 

Bunda quyidagi mezonlar hisobga olinishi maqsadga muvofiq: 
-shaxsga ma’lumot qanday manbadan ma’lum bo‘lganligi;  
-ma’lumotning mazmuni va ishonchliligi;  
-shaxs jinoyatning qaysi jihatlari haqida bilganligi;  
-ushbu ma’lumotni boshqa manbalar orqali tekshirish imkoniyati;  
-shaxsning jinoyat haqida xabar berish uchun real imkoniyatga ega bo‘lganligi. 
Bu mezonlar shaxsni asossiz jinoiy ta’qib qilishning oldini olish bilan birga, jinoyat to‘g‘risida 

ataylab xabar bermagan shaxslarning javobgarligini ta’minlashga xizmat qiladi[8]. 
JK 241-moddasining ikkinchi qismi og‘ir yoki o‘ta og‘ir jinoyatlarni oldindan va’da 

bermasdan yashirish uchun javobgarlikni belgilaydi. Bunday yashirish jinoyatchini, jinoyat quroli 
yoki vositalarini, jinoyat izlarini yoxud jinoiy yo‘l bilan qo‘lga kiritilgan narsalarni yashirish shaklida 
namoyon bo‘lishi mumkin.  

Mazkur qilmishning o‘ziga xos jihati shundaki, shaxs asosiy jinoyatni sodir etishda bevosita 
qatnashmagan bo‘lsa-da, uning keyingi xatti-harakatlari jinoyatni fosh etishga to‘sqinlik qiladi. 

Masalan, shaxs og‘ir jinoyat sodir etganini bilgan holda jinoyatchini o‘z uyida yashirishi, 
jinoyat qurolini berkitishi yoki jinoyat izlarini yo‘qotishi uning harakatlariga JK 241-moddasi 
bo‘yicha huquqiy baho berish masalasini yuzaga keltiradi. 

Shu bilan birga, jinoyatni yashirish va jinoyat natijasida qo‘lga kiritilgan mol-mulkni olish 
yoki o‘tkazish o‘rtasidagi farq ham e’tibordan chetda qolmasligi lozim. Jinoyat natijasida qo‘lga 

kiritilgan mol-mulk bilan bog‘liq harakatlar ayrim hollarda JKning boshqa moddalarida nazarda 
tutilgan jinoyat tarkibini tashkil qilishi mumkin. 

Demak, jinoyatni yashirishni kvalifikatsiya qilishda shaxsning maqsadi, bilimi, harakat vaqti, 
yashirilayotgan obyekt hamda asosiy jinoyat bilan aloqasi kompleks ravishda baholanishi kerak. 

Jinoyat to‘g‘risida xabar bermaslik va jinoyatda ishtirokchilikni farqlash masalasi jinoyat-
huquqiy kvalifikatsiyaning eng muhim jihatlaridan biridir. Jinoyatda ishtirokchilik mavjud bo‘lishi 
uchun shaxsning qilmishi asosiy jinoyatning sodir etilishiga ko‘maklashishi va tegishli subyektiv 
aloqa mavjud bo‘lishi lozim. 

Jinoyatga daxldorlikda esa shaxs asosiy jinoyatni sodir etishga oldindan kelishilgan holda 
yordam bermaydi. Aynan oldindan va’da berishning mavjud yoki mavjud emasligi huquqiy 
baholashda hal qiluvchi mezonlardan biri hisoblanadi. 

Shu sababli tergov va sud organlari har bir ishda shaxsning harakatlari qachon yuzaga 
kelganligini, u asosiy jinoyatni sodir etish haqida oldindan kelishgan-kelishmaganligini va uning 
qilmishi jinoyat sodir etilishiga real ko‘mak bergan-bermaganligini aniqlashi lozim. 

Amaldagi JK 241-moddasida xabar bermaslik va yashirish uchun javobgarlik nazarda tutilgan 
bo‘lsa-da, ushbu ikki qilmishning ijtimoiy xavflilik darajasi har doim ham bir xil emas. 

Xabar bermaslikda shaxs o‘zida mavjud ma’lumotni tegishli organlarga yetkazmaydi. Bunda 
u faol ravishda jinoyat izlarini yo‘q qilmasligi yoki jinoyatchiga yashirinish uchun sharoit 
yaratmasligi mumkin. 

Jinoyatni yashirishda esa shaxs faol harakatlarni amalga oshiradi: jinoyatchini yashiradi, 
jinoyat quroli yoki izlarini yo‘q qiladi yoxud boshqa dalillarni yashirishga qaratilgan harakatlarni 
sodir etadi. 

Shuning uchun mazkur ikki qilmishning ijtimoiy xavflilik darajasi va javobgarlik choralarini 
differensiallashtirish masalasi ilmiy jihatdan muhimdir. 

Amaldagi normada yashirish uchun belgilangan jazo xabar bermaslikka nisbatan og‘irroq 
ekanligi ham mazkur farqning qonunchilikda ma’lum darajada e’tirof etilganligini ko‘rsatadi. JK 241-
moddasiga ko‘ra, xabar bermaslik uchun uch yilgacha ozodlikdan mahrum qilish, yashirish uchun 
esa besh yilgacha ozodlikdan mahrum qilish jazosi nazarda tutilgan.  

Biroq jazo tayinlashda nafaqat yashirish faktining o‘zi, balki yashirilgan jinoyatning 
xususiyati, yashirish usuli, yashirilgan dalillarning ahamiyati, jinoyatchiga ko‘rsatilgan yordam 
darajasi va jinoyatni fosh etishga yetkazilgan to‘sqinlik darajasi ham hisobga olinishi lozim. 

Jinoyat to‘g‘risida xabar bermaslik yoki uni yashirish oddiy shaxs tomonidan sodir etilishi 
mumkin. Shu bilan birga, jinoyat to‘g‘risidagi ma’lumotni qabul qilish va ro‘yxatdan o‘tkazish 
vazifasi yuklatilgan mansabdor shaxsning jinoyatni hisobga olishdan qasddan yashirishi alohida 
jinoyat tarkibini tashkil etadi. 

Bu masala Jinoyat kodeksining 241¹-moddasi  “Jinoyatni hisobga olishdan qasddan yashirish” 
bilan tartibga solingan. Ushbu norma jinoyatlar to‘g‘risidagi arizalar, xabarlar va boshqa 
ma’lumotlarni qabul qilish, ro‘yxatdan o‘tkazish yoki ko‘rib chiqish xizmat vazifalariga kiradigan 
mansabdor shaxsning qasddan jinoyatni hisobga olishdan yashirishiga nisbatan javobgarlik 
belgilaydi.  

Mazkur norma JK 241-moddasidan prinsipial jihatdan farq qiladi. JK  
241-moddasi umumiy subyektning og‘ir yoki o‘ta og‘ir jinoyat haqida xabar bermasligi yoki uni 
yashirishini qamrab olsa, JK 241¹-moddasida jinoyat to‘g‘risidagi ma’lumotni qabul qilish, 
ro‘yxatdan o‘tkazish yoki ko‘rib chiqish vakolatiga ega mansabdor shaxsning maxsus xatti-harakati 
nazarda tutiladi. 

Shu bois ushbu ikki norma o‘rtasidagi chegarani aniq belgilash huquqni qo‘llash amaliyotida 
muhim ahamiyatga ega. 

Jinoyat to‘g‘risida xabar bermaslik uchun javobgarlik masalasi turli davlatlar jinoyat 
qonunchiligida turlicha hal qilingan. 

Ayrim davlatlarda fuqarolarning jinoyat haqida xabar berish majburiyati faqat jinoyatning 
muayyan turlari bilan cheklanadi. Boshqa huquqiy tizimlarda esa shaxsning jinoyat haqida xabar 
bermaganligi alohida jinoyat sifatida emas, balki boshqa huquqiy normalar asosida baholanadi[9,10]. 

O‘zbekiston qonunchiligida esa mazkur masala aniq chegaralangan: jinoyatga daxldorlik 
uchun javobgarlik umumiy tarzda emas, balki Jinoyat kodeksida ko‘rsatilgan hollardagina kelib 
chiqadi. Bu yondashuv huquqiy aniqlik va qonuniylik prinsiplarini ta’minlash nuqtai nazaridan 
ijobiyhisoblanadi.JK  31-moddasining o‘zi ham xabar bermaslik uchun javobgarlik faqat 155 va 241-
moddalarda nazarda tutilgan hollarda kelib chiqishini belgilaydi.  

Shu bilan birga, xorijiy tajribani o‘rganish va milliy qonunchilikni takomillashtirish 
masalalarini tahlil qilish jarayonida insonning o‘ziga va yaqin qarindoshlariga qarshi ko‘rsatma 
berishga majburlanmasligi bilan bog‘liq konstitutsiyaviy va huquqiy kafolatlarni ham alohida hisobga 
olish lozim. Mazkur kafolat shaxsning huquq va erkinliklarini himoya qilish, uning irodasiga qarshi 
ravishda o‘zini yoki yaqin qarindoshlarini fosh etishga majbur qilinishining oldini olish hamda 
adolatli sudlov tamoyillarini ta’minlashda muhim ahamiyatga ega. 

Xorijiy davlatlar tajribasini o‘rganishda jinoyat to‘g‘risida xabar bermaslik yoki jinoyatni 
yashirish uchun javobgarlik belgilangan normalar bilan bir qatorda, shaxsning o‘ziga va yaqin 
qarindoshlariga nisbatan ko‘rsatma berishdan bosh tortish huquqi qanday tartibga solinganiga ham 
e’tibor qaratish zarur. Chunki bir tomondan, jinoyatlarni o‘z vaqtida aniqlash va fosh etish manfaatlari 
ta’minlanishi lozim bo‘lsa, ikkinchi tomondan, shaxsning fundamental huquq va erkinliklari 
buzilishiga yo‘l qo‘yilmasligi kerak. Shu sababli ushbu ikki manfaat o‘rtasida oqilona va huquqiy 
muvozanatni ta’minlash muhim hisoblanadi. 

Bunday kafolatlarning mavjudligi shaxsni jinoyat sodir etganligi yoki jinoyatga aloqador 
holatlar haqida o‘ziga yoki yaqin qarindoshlariga qarshi majburan ma’lumot berishdan himoya qiladi. 
Ayniqsa, jinoyat to‘g‘risida xabar bermaslik uchun javobgarlik masalasida shaxsning jinoyat haqida 
ma’lumotga ega bo‘lishi bilan bir qatorda, ushbu ma’lumotni oshkor qilish majburiyati uning qonun 
bilan kafolatlangan huquqlariga zid kelmasligi ham e’tiborga olinishi lozim. 

O‘tkazilgan tadqiqot natijalari shuni ko‘rsatadiki, jinoyat to‘g‘risida xabar bermaslik va uni 
yashirish uchun jinoiy javobgarlik belgilanishi jinoyatchilikka qarshi kurashish, jinoyatlarni o‘z 
vaqtida aniqlash, ularning oldini olish hamda sodir etilgan jinoyatlarni tezkor va samarali ravishda 
fosh etishning muhim huquqiy vositalaridan biridir. Mazkur javobgarlikning mavjudligi shaxslarni 
jinoyat sodir etilganligi to‘g‘risida tegishli davlat organlariga o‘z vaqtida xabar berishga undaydi 
hamda jinoyat sodir etgan shaxsga nisbatan qonuniy choralar ko‘rilishiga ko‘maklashadi. 

Jinoyat haqida ma’lumotga ega bo‘lgan shaxsning bu haqda vakolatli organlarga xabar 
bermasligi jinoyatning aniqlanishini kechiktirishi, uning izlari va dalillarining yo‘qolishiga yoki 
o‘zgarishiga sabab bo‘lishi mumkin. Shu sababli bunday harakatlarning huquqiy jihatdan tartibga 
solinishi jinoyat sodir etilganligi haqidagi ma’lumotlarning o‘z vaqtida vakolatli organlarga 
yetkazilishini ta’minlashda muhim ahamiyat kasb etadi. Ayniqsa, jinoyatning dastlabki bosqichida 
olingan ma’lumotlar jinoyat joyini aniqlash, dalillarni saqlab qolish va jinoyat sodir etgan shaxsni 
tezkor ravishda aniqlash uchun muhim bo‘lishi mumkin. 

O‘zbekiston Respublikasi Jinoyat kodeksining 31 va 241-moddalari mazkur 
munosabatlarning asosiy huquqiy negizini tashkil etadi. Amaldagi qonunchilik jinoyatga daxldorlikni 
jinoyatda ishtirokchilikdan ajratib, faqat qonunda aniq ko‘rsatilgan hollardagina jinoiy javobgarlikni 
nazarda tutishi bilan huquqiy aniqlikni ta’minlaydi.  

Shu bilan birga, huquqni qo‘llash amaliyotida shaxsning jinoyat haqida “aniq bilganligi”, 
xabar berishning real imkoniyati mavjudligi, yashirishning oldindan va’da qilinmaganligi hamda 
shaxsning asosiy jinoyatga aloqadorlik darajasini aniqlash masalalariga alohida e’tibor qaratish 
lozim[11]. 

Tadqiqot asosida quyidagi ilmiy xulosaga kelish mumkin: JK 241-moddasini 
takomillashtirish faqat jazo choralarini kuchaytirish bilan emas, balki jinoyat tarkibining obyektiv va 
subyektiv belgilarini aniqroq belgilash, kvalifikatsiya mezonlarini bir xillashtirish va shaxsning 
konstitutsiyaviy huquq hamda erkinliklari bilan jinoyatchilikka qarshi kurash manfaatlari o‘rtasida 
oqilona muvozanatni ta’minlash orqali amalga oshirilishi lozim. 

Shuningdek, mazkur norma bo‘yicha O‘zbekiston Respublikasi Oliy sudi Plenumining 
tegishli tushuntirishlarini ishlab chiqish, xususan, “aniq bilish”, “oldindan va’da bermasdan 

yashirish” hamda “xabar berish imkoniyati” tushunchalarining huquqiy mezonlarini aniqlashtirish 
huquqni qo‘llash amaliyotining bir xilligini ta’minlashga xizmat qiladi. 

